
КАЗАН, 2017 ел
● 1 мартта Казанда Татарстан Волейбол федерациясенең хисап-сайлау конференциясе узды. Әлеге иҗтимагый оешманың президенты итеп биш елга кабат Дәүләт Советы Рәисе Фәрит Мөхәммәтшин сайланды.

Федерациянең башкарма директоры Мансур Кәримов сүзләре­­нә караганда, соңгы елларда ишегалларында һәм мәктәп яннарында 300дән артык волейбол мәйданчыгы төзелгән. Ел саен һәвәскәрләр арасында төрле дәрәҗәдәге ярышлар, шул исәптән, сәнәгать предприятиеләре һәм авыл районнары арасында Волейбол федерациясе президенты Кубогына тур­нир уздырыла. Мансур Кәримов фикеренчә, республикада волейбол хөкемдарлары мәктәбен ачарга һәм тренерларның осталыгын арттырырга вакыт җиткән. 

Фәрит Мөхәммәтшин әйтүенчә, волейбол республиканың спорт тормышында үз урынын тапты, әмма ирешкән уңышлар белән генә тукталып калырга ярамый. “Зенит-Казан” һәм “Динамо-Казан”да чыгыш ясаучы осталар үрнәгендә яшьләрне актив тормыш рәвешенә җәлеп итәргә кирәк. Волейбол – әллә ни кыйммәтле спорт төре түгел. Аның каравы сәламәтлекне ныгыта, балалар һәм үсмерләрне урам йогынтысыннан, кырын гамәлләрдән сакларга ярдәм итә”. 
● 2 мартта Дәүләт Советында Иҗтимагый яшьләр палатасы утышы булды. Анда яшьләр парламентының 2016 елдагы эшчәнлегенә йомгак ясалды. Утырышта Дәүләт Советы Рәисе урынбасары Римма Ратникова катнашты.

Иҗтимагый яшьләр палатасының 2016 елда башкарган эшләре турында утырышта аның җитәкчесе Илдар Суфияров сөйләде. Узган елда палатаның ике утырышы уздырылган. Анда 25 сорау карап тикшерелгән. Алар арасында Татарстанның яшьләр сәясәте стратегиясе үтәлеше, яшь гаиләләргә ярдәм итү, балаларны һәм яшүсмерләрне патриотик рухта тәрбияләү һәм башкалар бар. Палата рәисе муниципалитетларда активрак эшләүне һәм закон чыгару буенча инициативаны арттыруны оешманың бурычлары итеп санавын белдерде. 

Доклад буенча фикер алышуларда ТР Дәүләт Советы Рәисе урынбасары Римма Ратникова, парламент комитетлары җитәкчеләре Разил Вәлиев һәм Светлана Захарова, ТР Иҗтимагый палатасы Рәисе Анатолий Фомин һәм яшьләр парламентының районнардагы вәкилләре катнашты. 

Римма Ратникова, утырышта катнашучыларга палатаның максатларын искә төшереп, әлеге иҗтимагый оешманың җәмгыяттә абруе булсын өчен үз позицияләрен активрак күрсәтергә һәм якларга тиешлеген ассызыклады. “Безнең парламент каршындагы яшьләр иҗтимагый палатасына әлегә хакимият органнары белән нәтиҗәле эшләү җитеп бетми, - диде ул. – Дәүләт хакимиятенең иң югары органы буларак, Дәүләт Советы хезмәттәшлек итәр өчен, инициативалар һәм тәкъдимнәр өчен һәрвакыт ачык. Ләкин без сезнең тарафтан шундый ук әзерлекне, ачыклыкны тоймыйбыз. Нинди дә булса юнәлештә актив эшчәнлегегез дә сизелми, безнең эш мәйданчыкларында да катнашмыйсыз. Нәтиҗәдә республиканың иҗтимагый кырында сез бөтенләй күренмисез. Бер мисал китерәм. Күптән түгел Иннополиста Россия Дәүләт Думасы Рәисе Вячеслав Володин яшьләр белән очрашкан иде. Анда яшьләр хөкүмәте әгъзалары да, сез дә катнаштыгыз. Ләкин “яшь министрлар”дан аермалы буларак, сез әлеге федераль сәясәтчегә бер сорау да бирмәдегез. Сезгә бу очрашу да, аның темасы да кызык түгел дип уйларга кала”. 

Республика парламенты җитәкчесе урынбасары яшьләр парламентының милли мәсьәләдә позициясе булмауны да кискен тәнкыйтьләде. “Фойеда сезнең күбегезгә, татарча интервью бирүегезне сорап, коррепондентлар мөрәҗәгать иткәнне күреп калдым, - дип дәвам итте ул чыгышын татар телендә. – Ләкин арагыздан берегез дә, хәтта тулысынча диярлек татарлар яши торган районнардан килгәннәрегез арасыннан да, алар белән үз туган телендә аралашырга теләмәде. Димәк, Татарстанның икенче дәүләт теленә мөнәсәбәтегез шундый, татар телен белергә кирәк санамыйсыз бугай. Әгәр сез бу яшегездән әлеге сорауга шулай тискәре карашта торасыз икән, киләчәктә – депутатлар яисә хакимият органнары җитәкчеләре булгач – ни көтәргә сездән”. 

Римма Ратникованың тәнкыйди чыгышын Мәгариф, мәдәният, фән һәм милли мәсьләләр комитеты рәисе Разил Вәлиев та хуплады. Яшьләр палатасының эшенә тулаем канәгатьсезлеген белдереп, ул оешма җитәкчелеген дәүләт телләрен саклау программаларына битараф булуда гаепләде. “Дәүләт яшьләр кечкенәдән үк туган телләрен белсен, татар телен аралашу дәрәҗәсендә генә булса да үзлтерә алсын өчен шартлар тудыра, бу программаларны тормышка ашыруга бихисап акча тота, - диде ул. - Ә нәтиҗәдә нәрсә килеп чыга? Дәүләт Советы утырышлары ике телдә уздырыла, законнар ике телдә кабул ителә, ә яшьләр парламенты утырышларында бу таләпләрне бар дип тә белмиләр килеп чыга – барлык чыгышларыгыз бер генә телдә. Күрәсең, берегезне дә татар халкының киләчәге, татар теленең язмышы борчымыйдыр ахырысы. Ә бит бу мәсьәлә Татарстанда дәүләт сәясәте дәрәҗәсендә тора. Татар телен белмәгәч, киләчәктә кемгә хезмәт итәргә уйлыйсыз соң сез?” 

Парламентның Соиаль сәясәт комитеты җитәкчесе Светлана Захарова һәм ТР Иҗтимагый палатасы рәисе Анатолий Фомин үз чыгышларында Яшьләр палатасын җәмгыятьтә үзенә лаеклы урын яулау өчен җиң сызганып эшләргә чакырдылар. Алар фикеренчә, яшьләр арасында да, сәясәттә дә абруй казану өчен яшь сәясәтче дип аталу һәм Яшьләр иҗтимагый палатасына сайлану гына җитми, моның өчен актив позицияле булу, чынлап торып эшли белү кирәк. 

Утырышта шулай ук башка сораулар да каралды.

● 9 мартта парламентта Рәшит Ваһапов исемендәге фестивальнең кайгыртучылар шурасы җыелды. Чарада Дәүләт Советы Рәисе урынбасары Римма Ратникова катнашты.

Әлеге киңәшмә Рәшит Ваһапов исемендәге фестивальне оештыручылар үтенече буенча үткәрелде. Анда депутатлар, халык җырчылары, композиторлар, иҗтимагый оешма җитәкчеләре, матбугат чаралары мөхәррирләре катнашты. Баксаң, чакырылучылар фестивальнең кайгыртучылар шурасына сайланган, шура рәисе итеп исә, Татарстан Дәүләт Советының Фән, мәгариф, мәдәниятһәм милли мәсьәләләр буенча дәүләт комитеты рәисе Разил Вәлиевне билгеләделәр. Бу – татар эстрадасының сыйфатын кайгырту юнәлешендә тагын бер адым булды. 

Ни өчен эстрада мәсьәләләренә депутатлар тыкшына? “Чөнки җырны- моңны саклау ул – халык эше, – ди Разил Вәлиев. – Тел бетсә, халык бетә дибез. Мәктәпләр, авыл бетсә, милләт юкка чыгу алдында дип борчылабыз. Ә җыр, моң бетсә, халык яшәрме соң? Бүген җырның милли нигезе юк. Нигезе булмаган әсәрне без үзебезнеке дип саный алмыйбыз”. Шура рәисе Илһам Шакировның милләтне тел, дин һәм җыр яшәтә дигән сүзләрен дә искә алды. Халык телен югалтканда да моңын югалтмый ул, дип тә өстәде. 

Кайгыртучылар шурасына көтелмәгәнрәк тәкъдим дә ясады: 

– Безнең "Телләр турында" закон бар. Ул республикалар арасында иң камил закон булып танылды. Ә ни өчен әле без татар музыка сәнгатен үстерү буенча программа әзерләмибез? Әгәр Президентка бу тәкъдимне фонд исеменнән җиткерсәк, бу безнең беренче хәерле эшебез булыр иде, – диде ул. 

Ваһапов фестивале башкалардан системалы эш алып баруы белән аерылып тора. Ул талантларны эзләп таба һәм алар белән эшләүне дәвам итә. Шура да үз өстенә фестивалгә рухи һәм матди яктан ярдәм итүне (дәүләттән елына 10 миллион сум акча бүлеп бирелә) ала. Разил Вәлиев һәр концерттан соң җыелышып фикер алышырга чакыра. Монда репертуар мәсьәләсеннән алып, алга таба эш планына кадәр анализланачак икән.

Репертуар, чыннан да, борчуга сала. Татарстанның халык җырчысы Миңгол Галиев, сәхнәдәге ул сикеренү акырынуларны халыкны көлдерү дип кабул итсәк, көлү – гомерне озынайта дип үзебезне юатсак кына инде, диде аптырап. Бу җәһәттән Рифат Фәттахов "Яңа татар җыры" бәйгесен үткәрергә ниятли. Шунысы да бар, бу эш җырчылар санын азайту яки башка фестивальләрнең гомерен кыскарту өчен эшләнми. "Мин фестивальләрне күпсенмим. Аларның һәрберсенең файдасы бар. Кемдер җиде йөз, кемдер мең, ике мең булды дип исәпләп чыгарган җырчыларга да сүзем юк. Җырлыйсылары килә икән, җырласыннар, нишләп әле җырлап торган кешене тыярга? Безгә бәлки барысын да радио-телевидениегә чыгармаска кирәктер?" – диде бу уңайдан Разил Вәлиев. Үзеннән үзе сәнгать советлары турында сорау калкып чыга. Ә ул бездә бүген бар да, юк та. Сорасаң, бар, диләр, Кемнәр эшли дисәң, җавап бирмиләр. 

Депутатлар музыкаль театр мәсьәләсен дә күтәрде. Үз вакытында Президент да хуплаган, ләкин эш кайдадыр тукталып калган бу мәсьәлә өлгереп җитте булса кирәк. Моны куәтләп: "Бүген бездә иң төп сорау – бина мәсьәләсе. Репетицияләр үткәрергә урыныбыз юк", – диде Рифат Фәттахов. Музыкаль театр булырмы ул, музыка йортымы, анда барысы да сыяр иде, дигән фикер дә яңграды. Мәскәүләр исә кул кушырып ятмый. Татарстанның Россиядщге вәкаләтле вәкиле урынбасары Азат Әхтәриев әйтүенчә, Мәскәүнең Выхино районында татарларга бина бирү эше башланып киткән. Ул музее, залы булган Татар үзәге булыр дип фаразлана. Татар концертлары төрле җирдә уза, безгә бер җирдә тупланырга, татарны күрсәтергә кирәк, ди Мәскәү кунагы. Эстрадага кагылышлы сораулар күп булды. Ул балалар өчен җырларга кытлык, тамашачы тәрбияләү мәсьәләсе, башкалар. Рифат Фәттахов сораулар күп, фикерләр күп, ләкин алар эмоциягә төреп бирелә дип, фәнни-гамәли конференция оештырырга чакырды. Бу фикерне академик Индус Таһиров та куәтләде. "Бу эшне дәвам итү – һәрберебезнең бурычы. Чөнки җыр, моң – милли горурлыкны уята", – диде ул. Җырчы белән җырчыны чагыштырып кына алга барып булмый димәк.

● 12 мартта Дәүләт Советы Рәисе Фәрит Мөхәммәтшин РФ Федераль Җыены каршындагы Закон чыгаручылар советы президиумы утырышында катнашты. Парламентчылар инвалидларны социаль ярдәм чаралары белән, шулай ук техник реабилитация чаралары белән тәэмин итүне законнарга салу мәсьәләләрен, шулай ук Закон чыгаручылар советының икътисадый һәм сәнәгать сәясәте мәсьәләләре комиссиясе тарафыннан булдырылган эш төркеме (сатып алулар өлкәсендә законнарны камилләштерү тәкъдимнәрен эшләде) эшчәнлеге йомгакларын карады. 

Федерация Советы Рәисе, Закон чыгаручылар советы рәистәше Валентина Матвиенко билгеләп үткәнчә, инвалидларны техник реабилитация чаралары белән тәэмин итү проблемаларының күбесе дәүләт сатып алулар системасының камил булмавына бәйле. Ул контракт системасы турында законны тотрыклыландырырга тәкъдим итте. “Кагыйдәләр даими үзгәреп торган бер мәлдә заказчылар да, подрядчылар да юньләп эшли алмый”, – диде ул.

● 14 мартта Мәгариф мәдәният, фән һәм милли мәсьәләләр комитеты утырышы булды. Мәктәпкәчә яшьтәге балаларны кайнар аш белән тәэмин итү аның көн тәртибендәге төп сорау иде. Утырышта Дәүләт Советы Рәисе урынбасары Римма Ратникова катнашты.

Татарстан мәгариф һәм фән министры урынбасары Илдар Мөхәммәтов билгеләп үткәнчә, 2016 елда балалар бакчаларында туклану мәсьәләсе буенча Татарстан мәгариф һәм фән министрлыгына 6 мөрәҗәгать килеп ирешкән, алар, нигездә, менюга бәйле. 

"Мөрәҗәгатьләрнең 4 се Казаннан иде. Алар ешрак менюда кәбестә һәм балыкның чагыштырмача күбрәк, ә җиләк-җимешләрнең аз булуына һәм урталай бүленеп бирелүенә бәйле. Азнакайдан килгән мөрәҗәгать исә менюда 2 атна дәвамында сыер ите булмауга кагылышлы иде. Барысы белән дә аңлату эшләре алып барылды, мәсьәләләр хәл ителде", - диде урынбасар. 

Мәгълүм булганча, хәзер белем бирү учреждениләрендә һәм балалар бакчаларында меню 2 атна алдан төзелә. Аның нигезендә бер үк продуктлардан пешерелгән ризыклар көн дәвамында кабатланырга мөмкин түгел. 

Министр урынбасары шулай ук балалар бакчаларында ремонт һәм җиһазларны алыштыру турында да сөйләп үтте. Аның сүзләренчә, балалар бакчаларында һәрдаим мониторинглар уздырыла һәм аларның нәтиҗәләре буенча, ашханәләрнең матди-техник җиһазлары, ашханә инвентарьларының искерүе ачык күренә. Әмма техник җиһазларны яңарту өчен бюджетта акча каралмаган. Быел республикада 100 мәктәпкәчә белем бирү учреждениесен төзекләндерү планлаштырыла. Узган елда Татарстанда 53 балалар бакчасы төзекләндерелгән булган. 

Россия Кулланучылар хокукларын яклау һәм кеше иминлеге өлкәсендә күзәтчелек хезмәтенең Татарстан буенча идарәсе җитәкчесе урынбасары Любовь Авдонина Татарстан балалар бакчаларына йөрүчеләрнең якынча 4,4 проценты ашкайнату системасы дөрес эшләмәүдән интегә, дип билгеләп үтте. Россия буенча әлеге күрсәткеч 6 процентны тәшкил итә. 

" Күзәтчелек хезмәте Татарстан буенча 2941 мәктәпкәчә белем бирү учреждениесен контрольдә тота. Шуларның егермесе шәхси оешма булып санала. Балалар бакчаларының барысында да туклану хезмәте күрсәтелә. Учреждениеләрнең 95 процентында ризык үз ашханәләрендә әзерләнә. Ярымфабрикатлар балалар бакчаларының 7,7 процентында кулланыла Татарстандагы мәктәпкәчә белем бирә торган 5 учреждениегә әзер ризыклар китерелә. Бакчалар тулысынча җылы ризык белән тәэмин ителә. Билгеле, бу бик уңай күрсәткеч", - дип бәяләде Любовь Авдонина. 

2016 елда идарә тарафыннан 1093 балалар бакчасы тикшерелгән. Аларның унтугызында гражданнар мөрәҗәгатеннән соң тикшерү уздырылган. Аларда ризык әзерләүгә кагылышлы норма бозуның 2600 дан артык очрагы ачыкланган, 1,8 млн сумга штраф салынган. 

Узган 2016 елда Россия Кулланучылар хокукларын яклау һәм кеше иминлеге өлкәсендә күзәтчелек хезмәте Татарстандагы балалар бакчаларына азык-төлек китерә торган 93 оешманы тикшергән. Нәтиҗәдә 187 штраф салына, аларның гомуми суммасы 1 млн сумнан артып китә. "Тикшерүләр барышында 423 кг ризык кулланылыштан алынды. Алар лаборатория тикшеренүләре нәтиҗәләре буенча нормаларга туры килми иде", - диде Л.Авдонина. 

Сүз уңаеннан, идарә хезмәткәрләре 2016 елда 10 меңнән артык үрнәкне тикшергән. Шуларның 1,4 проценты санитар-химик нормаларга туры килмәве ачыкланган, 2,5 проценты - микробиологик, 6,8 проценты - калория һәм химик составы, 5,7 проценты - С витамины күләме,ә 2,4 проценты термик эшкәртү буенча нормаларга туры килмәгән. 

Утырышта башка сораулар да каралды.

● 15 мартта Бишенче чакырылыш Татарстан Республикасы Дәүләт Советының егерме алтынчы утырышы 21 мартта узачак. Бу хакта бүген парламент башлыгы Фәрит Мөхәммәтшин рәислегендә узган Президиум утырышында мәгълүм булды. 

Көн тәртибенә тәкъдим ителгән мәсьәләләрне тикшерә башлар алдыннан Фәрит Мөхәммәтшин коллегаларын соңгы айда республикада уздырылган чаралар белән таныштырды. Тәгаенләп әйткәндә, районнарда ел йомгакларына багышланган сессияләр һәм министрлыкларның һәм ведомстволарның коллегияләре тәмамланды. Фәрит Мөхәммәтшин муниципалитет депутатлары белән очрашканда “күп кенә тәнкыйди сораулар барлыгын” искәртте. Хәзерге вакытта алар Дәүләт Советы һәм башкарма хакимият органнары каравында. 

Дәүләт Советы Рәисе сәүдә турында федераль закон үтәлешен тикшерү эшенә игътибарны юнәлтеп, җирле товар җитештерүчеләр чыгарган продукциянең эре сәүдә нокталарында бик аз булуына басым ясап, бу эшне дәвам итәргә чакырды. 

Утырыш каравына 25 мәсьәлә тәкъдим ителә. “Алар арасында иң мөһиме, һичшиксез, Татарстан Республикасы башкарма хакимияте органнарының 2016 елгы эшчәнлеге турында хисап булачак, – диде Дәүләт Советы Секретаре Лилия Маврина. – Чыгышны Татарстан Республикасы Премьер-министры Илдар Халиков ясаячак. Көн тәртибенә 2016 елда Татарстан Республикасында Бала хокуклары буенча вәкаләтле вәкил эшчәнлеге һәм Татарстан Республикасында бала хокукларының һәм законлы мәнфәгатьләренең үтәлеше турында доклад та тәкъдим ителә”. 

Егерме алтынчы утырыш каравына унбер закон проекты чыгарыла, шулардан “Татарстан Республикасы Иҗтимагый палатасы турында” һәм “Гражданнарның торак хокукларын яклауны тәэмин итү турында” Татарстан Республикасы Законына үзгәрешләр кертү хакында” закон проеклары икенче укылышта каралачак. 

 “Татарстан Республикасында җирле үзидарә турында” Татарстан Республикасы Законына үзгәрешләр кертү хакында”, “Аерым муниципаль берәмлекләрнең территорияләре чикләрен үзгәртү һәм “Чистай муниципаль районы” муниципаль берәмлегенең һәм аның составындагы муниципаль берәмлекләрнең территорияләре чикләрен билгеләү һәм аларның статусы турында” Татарстан Республикасы Законына үзгәрешләр кертү хакында”, “Татарстан Республикасы Сайлау кодексының 66 статьясына үзгәреш кертү турында”, “Татарстан Республикасы территориясендә алкоголь продукциясен ваклап сату вакытына, шартларына һәм урыннарына карата өстәмә чикләүләр һәм Татарстан Республикасының кайбер закон актларының үз көчләрен югалтуын тану турында” Татарстан Республикасы Законының 2 статьясына үзгәреш кертү хакында”, “Татарстан Республикасында урманнардан файдалану турында” Татарстан Республикасы Законының 3 статьясына үзгәрешләр кертү хакында”, “Татарстан Республикасы Экология кодексына үзгәрешләр кертү турында”, “Физик культура һәм спорт турында” Татарстан Республикасы Законына үзгәрешләр кертү хакында”, “Татарстан Республикасында яшьләр һәм дәүләт яшьләр сәясәте турында” Татарстан Республикасы Законының 11 статьясына үзгәреш кертү хакында”, “Татарстан Республикасында халыкны эш белән тәэмин итүгә ярдәм күрсәтү өлкәсендә дәүләт сәясәтен гамәлгә ашыру турында” Татарстан Республикасы Законының 2 статьясына үзгәреш кертү хакында” закон проектлары I укылышка чыгарыла. 

Утырышта шулай ук унбер федераль закон проекты һәм Россия Федерациясе субъектларының закон чыгару органнарының закон чыгару инициативалары каралачак. 

Президиум утырышында Дәүләт Советы комитетлары каршында оештырылган эксперт советлары эшчәнлегенә кагылышлы Карар кабул ителде. Хәзер эксперт советлары ике айга бер тапкырдан да ким булмаска тиеш. Фәрит Мөхәммәтшин закон проектларын әзерләгәндә экспертларның фикерләренә таянырга чакырды.

● 15 март. “АК БАРС-Мед” иминият медицина оешмасында Дәүләт Советының социаль сәясәт комитеты белән сәламәтлек саклау өлкәсендә дәүләт программаларын гамәлгә ашыруны тикшереп тору буенча комиссиянең күчмә утырышы узды. Чарада Дәүләт Советы Рәисе урынбасары Римма Ратникова да катнашты. 

Пленар утырыш алдыннан Комитет һәм Комиссия әгъзалары иминият медицина оешмасының Контакт үзәге эшчәнлеге белән танышты. Үзәк җитәкчесе Диләрә Асадуллина әйтүенчә, 15 хезмәткәр тәүлек дәвамында көн саен бер меңнән артык мөрәҗәгать белән эш итә. 

“Күпчелек операторларыбыз Татарстанның ике дәүләт телендә сөйләшә. Без бөтен республикадан килгән шалтыратуларга җавап бирәбез, шуңа да төп таләпләребезнең берсе – оператор кирәк булган очракта җиңел генә татарча да сөйләшә алырга тиеш”, – дип аңлатты Контакт үзәге җитәкчесе. Моннан тыш, операторлар шушы оешмада теркәлүчеләрне, шалтыратып, диспансеризациягә дә чакыра.

Соңыннан Дәүләт Советының социаль сәясәт комитеты белән сәламәтлек саклау өлкәсендә дәүләт программаларын гамәлгә ашыруны тикшереп тору буенча комиссия утырышы үтте. Көн тәртибендә төп сорау булып мәҗбүри медицина иминияте турындагы законны гамәлгә ашыру мәсьәләләре торды. 

Күчмә утырыш эшен башлап, социаль сәясәт комитеты рәисе Светлана Захарова РФ Президенты Владимир Путинның 2015 елда Федераль Җыенга юлламасында яңгыраган сүзләрен искә төшерде. Илбашы пациентларның хокукларын яклауда иминият компанияләренең ролен арттырырга чакырган иде.

 “Мәҗбүри медицина иминияте турындагы яңа закон иминият медицина оешмалары пациентларның хокукларын мөмкин кадәр ныграк якласын өчен юнәлтелгән, чөнки нәкъ менә шушы оешмалар гражданнар белән аларның хокукларын яклау турында килешү төзи”, – дип белдерде комитет рәисе.

Чара барышында ТР мәҗбүри медицина иминиятенең территориаль фонды җитәкчесе урынбасары һәм республиканың иминият компанияләре («АК БАРС-Мед», «Чулпан-Мед» и «Спасение») җитәкчеләре чыгыш ясады. 

2016 елда ТР мәҗбүри медицина иминиятенең территориаль фондына бер меңнән артык шикаять юлланып, күпчелеге нигезле дип табылган. Халык медицина учреждениеләрендәге оештыру эшләренә, мәҗбүри медицина иминияте программасы буенча каралган медицина ярдәме өчен акча түләтүләргә, медицина ярдәменең түбән сыйфатлы булуына канәгатьсезлек белдергән.

Шушы мәсьәлә буенча фикер алышуда депутатлардан Алексей Созинов, Хафиз Миргалимов, Татьяна Воропаева, Илсөя Мезикова, Рөстәм Мөхәммәдиев катнашты.

Комитет вәкилләре ТР Сәламәтлек саклау министрлыгына гражданнарга аларның хокукларын яклау юнәлешендә мәгълүмат җиткерү эшен көчәйтергә тәкъдим иттеләр. 

Моннан тыш, утырыш барышында Комитет вәкилләре федераль һәм республика законнарын да карады.

● 17 мартта Татарстан Республикасы Дәүләт Советы Рәисе Фәрит Мөхәммәтшин Бөгелмә районының XIII сессия эшендә катнашты. Утырышта авылдагы халыкның эшчәнлеген активлаштыру ысуллары һәм кече хуҗалык формаларын үстерү турында сөйләштеләр. 

Исегезгә төшереп үтәбез, район һәм шәһәр советы утырышларын үткәрү хакындагы карар узган елның декабрендә шәхси ярдәмче хуҗалыкларның үсеше буенча уздырылган зона киңәшмәләрендә кабул ителде. Дәүләт Советы рәисе Бөгелмә районы советы утырышында юкка гына катнашмады – муниципаль берәмлек авылда эшчәнлек активлыгы үсешенең дәрәҗәсе буенча республика рейтингында кырыгынчы урынны алып тора. “Бөгелмәлеләрне ничек уятырга?”, - катнашучыларга ул шундый сорау юллады.

Утырыш алдыннан Фәрит Мөхәммәтшин Марат Ситдыйковның Батыр авылында урнашкан гаилә фермасында булды. Ул шәхси ярдәмче хуҗалыклар төзү өчен бирелгән дәүләт акчасына булдырылган. Бинаның гомуми бәясе – 6,5 миллион сум, 3 миллион 100 мең сумын әлеге грант тәшкил итә. Бүген фермада 60 сыер бар. Аларны 6 кеше карый. 

Крестьян-фермер хуҗалыгы башлыгы дәүләт ярдәме программаларыннан башка авылда шәхси хуҗалык булдыру бик авырга туры килер иде, дип ассызыклады. Гамәлдәге чараларга, фермер, үзе әйтеп узганча, хуҗалык оештырганда кирәкле кәгазъ санын киметү һәм процент түләвен түбәнәйтүне дә кертер иде. “Соңгы тапкыр минем өчен өстәмә куелган акча 23 процент булды. Әлбәттә, аны киметү яхшы булыр иде, шулай ук авыл хуҗалыгы банкларының хезмәт күрсәтү исемлеген зурайтырга кирәк", - диде фермер. 

Моңа охшаш тәкъдимнәр белән район советы утырышында башка крестьян-фермер хуҗалыкларының җитәкчеләре дә чыкты. Шулай ук районда фермаларга илтә торган юллар төзү мәсьәләсе дә көн кадагында. Дәүләт программасы эшләгән вакыт аралыгында Бөгелмә районында нибары 3 фермага гына шундый юл салынган. 

Сессиядә төп чыгышны Бөгелмә районы башлыгы Линар Закиров ясады. Ул 100 мең бөгелмәленең 20 меңнән артыгы авыл җирендә яши, дип хәбәр итте. Районда 40 гаилә фермасы эшли. Фермерлар авыл хуҗалыгы продукциясенең 28 процент өлешен җитештерә. Узган ел районда 85 мең тонна ашлык суктырылган, ягъни гектарыннан - 18 центнер. Быел 22 мең тонна ит һәм 13 мең тонна сөт җитештерелгән (барлык күрсәткечләр дә – узган елгыдан югары). Шуның белән беррәттән, мөгезле эре терлек саны кимү күзәтелә, үткән елда – 285 баш. 

Быел район җитәкчелеге чәчүлек мәйданнарын яңадан карамакчы, шулай ук заманча сөтчелек- терлекчелек комплексы төзү өчен инвестор да тапмакчы. Линар Закиров районның авыл җирлеге советы депутатларын шәхси ярдәмче хуҗалыклар үсеше буенча булган мәсьәләне муниципалитет активы катнашындагы утырышларда хәл итәргә чакырды. Шулай ук конкурс тәртибендә иң яхшы крестьян-фермер һәм ярдәмче хуҗалыкларны билгеләргә кушты. 

«Икътисадтагы гадәти булмаган хәлләрне авыл кешесе үзендә тойды. Эре инвесторларны җәлеп итү буенча зур эш башкарылды. Хәзер без киләчәкне уйлап, кече гаилә фермаларын үстерүне күздә тотабыз», – диде Линар Закиров. 

«Бөгелмә авылларында хезмәт активлыгы түбәнрәк. Мөмкинлекләр күп булса да. Хәзер шәхси ярдәмчел хуҗалыкларны үстерү өчен район программасын төзергә кирәк. Бүгенге сөйләшү Бөгелмә районындагы, шулай ук, гомумән, Татарстан буенча шәхси хуҗалыклар активлыгына этәргеч булыр дип уйлыйм», - дип белдерде Фәрит Мөхәммәтшин. 

Фәрит Мөхәммәтшин, авыл җирлеге башлыкларына мөрәҗәгать итеп, казнадагы авырлыкларга карамастан, республикада бу юнәлештә ике миллиардлы финанслау саклана, шулай ук дәүләт ярдәме программалары да гамәлдә булуын дәвам итә, дип искәртте. “Бу - авыл өчен аеруча мөһим, андагы кешеләрне хезмәт белән тәэмин итү, тормыш тәртибен саклау дигән сүз. Без авыллар юкка чыга, кешеләр китеп бара дип сөйлибез. Мондый программалар нигезендә авылча яшәү рәвешен, ә аның аша мәдәният һәм гореф-гадәтне саклап калып булачак ”, - дип белдерде парламент башлыгы. 

Фәрит Мөхәммәтшин эшнең яңа формасын һәм яшерен резервларны эзләргә чакырды. “Шәхси ярдәмче хуҗалыклар буенча гамәли программалар хакындагы белешмәлек һәр авыл җирлеге башлыгының өстәлендә булырга тиеш”, - дип йомгаклады ул. 

Исегезгә төшерәбез, 2017 елның казнасыннан, гаилә фермаларына ярдәм итү өчен, 150 миллион сум акча бүленгән. Гомумән алганда, кече хуҗалык итү формаларына ярдәм итү чараларына 815 миллион сум акча (490 миллион сум - федераль казнадан, 325 миллион - Татарстан казнасыннан) бүленер дип ниятләнә. Соңгы 5 елда гына Россия һәм Татарстан казналарыннан кече хуҗалык итү формаларына ярдәм йөзеннән. 11 миллиардка якын акча юнәлдерелгән.

● 18 мартта ТР Дәүләт Советы Рәисе Фәрит Мөхәммәтшин икътисад, мәдәният һәм социаль өлкәдә эшләүче алдынгы хезмәткәрләргә Россия Федерациясенең һәм Татарстан Республикасыныд дәүләт бүләкләрен тапшырды. Тантаналы чара Казан Кремлендә булды. 

Тантана башында Фәрит Мөхәммәтшин мондый чараларны Кремльдә уздыруның матур традициягә әйләнүен билгеләп үтте. “Икътисадтагы мәгълүм кыенлыкларга карамастан, Татарстанда утыздан артык президент программасы уңышлы тормышка ашырылы, - диде Дәүләт Советы Рәисе. – Икътисабның төп тармакларында республикабыз Россия төбәкләре арасында алдынгы урында санала. Бу – төзелеш һәм авыл хуҗалыгы, нефть чыгару һәм нефть эшкәртү, машина төзелеше һәм авиатөзелеш кебек юнәлешләр. Социаль өлкәдә без торак фондын ремонтлау, беренче мелдицина системасын модернизацияләү, авыл җирендә клублар һәм мәктәпләр төзү һәм ремонтлау программаларын уңышлы үтәдек. барлык бу казанышларда сезнең хезмәтегезнең өлеше зур, рәхмәт сезгә”. 

Фәрит Мөхәммәтшин чит илләрнең санкцияләре аркасында барлыкка килгән проблемаларның авыл хуҗалыгы өчен файдасы турында сөйләп үтте. “Авыл хуҗалыгы продукциясе җитештерүчеләргә дәүләт бик нык ярдәм күрсәтә, - диде ул. – Авыл халкының эшчәнлек активлыгын арттыру һәм эшкуарлыкка күрсәтүгә 2016 елда 2 миллард сумнан артык акча бүлеп бирелгән. Бездә авыл хуҗалыгы продукциясенең 52 проценттан артыгы хосусый һәм шәхси хуҗалыкларда җитештерелә башлады”. 

Дәүләт Советы Рәисе фикеренчә, халык республика җитәкчелегенең барлык эшләрен хуплый, бу үткән сайлаулар нәтиҗәләрендә дә, социаль-икътисадый үсеш йомгакларында да ачык күренә. “Халкыбызның хезмәт сөючәнлеге, дами тотырыклылыкка омтылыш һәм җәмгыятебезнең татулыкка тугрылыгы Татарстанның киләчәктә дә уңышлы республика булып каласына ышаныч тудыра”, - дип ассызыклады Фәрит Мөхәммәтшин. 

Дәүләт бүләкләре 49 кешегә тапшырылды. 

Государственные награды сегодня были вручены 49 татарстанцам.

● 20 мартта С. Сәйдәшев исемендәге Зур концерт залында Татарстанның һәм Россиянең атказанган сәнгать эшлеклесе, профессор Рәгъде Халитовның 75 яшьлек юбилеена, иҗади һәм педагогик эшчәнлегенең 55 еллыгына багышланган кичә узды. Юбилярны тәбрикләү тантанасында Татарстан Республикасы Дәүләт Советы Рәисе Фәрит Мөхәммәтшин дә катнашты. 

"75 ул – искиткеч яшь, үткәнгә, узган гомергә борылып карау мөмкинлеге бар. Рәгъде Халитов Россия һәм Татарстан музыка үсешенә зур өлеш кертә. Ул - эше һәрвакыт беренче урында булган һәм беренче урында булып калган хезмәт иясе", – дип билгеләп үтте Дәүләт Советы Рәисе. 

Фәрит Мөхәммәтшин Р Халитовка вөҗданлы һәм намуслы хезмәте, үсеп килүче буынның сәләтен үстерүдә һәм рухи яктан тәрбияләүдә, шулай ук Татарстанның музыка мәдәниятен дөньяга чыгаруда керткән өлеше өчен ихлас рәхмәтен белдерде. 

Парламент башлыгы юбилярга Татарстан Президентының һәм республика Дәүләт Советы Рәисенең рәхмәт хатларын тапшырды. 

Юбилей кичәсендә Татарстанның халык артистлары Айдар Фәйзрахманов, Зөһрә Сәхәбиева, Рөстәм Закиров, шулай ук иҗат коллективлары башкаруында музыкаль котлаулар яңгырады. Бәйрәм чарасында республиканың мәдәни җәмәгатьчелеге һәм юбилярның хезмәттәшләре, шулай ук Татарстан Республикасы мәдәният министры Айрат Сибагатуллин да катнашты. 

Рәгъде Халитов татар халык уен коралларын өйрәнү белән шөгыльләнә, актив концерт эшчәнлеге алып бара. Хезмәт юлын 1964 елда Казан педагогия институтында укытучы булып башлый, 1983 елда татар музыкасы һәм халык музыка уен кораллары кафедрасының мөдире була, ә 1985 елдан музыка факультеты деканы була. Бүген Р.Халитов Казан (Идел Буе) федераль университетының филология һәм мәдәниятара багланышлар институтында эшли.

● 21 мартта Татарстан Республикасы Дәүләт Советының егерме алтынчы үз эшен башлады. Утырышны парламент башлыгы Фәрит Мөхәммәтшин алып бара. Чарада ТР Президенты Рөстәм Миңнеханов, ТР Дәүләт Киңәшчесе Минтимер Шәймиев, республика Премьер-министры Илдар Халиков, Татарстанның барлык министрлары, ведомство җитәкчеләре һ.б. рәсми затлар катнаша. 

Президиум утырыш каравына 24 мәсьәлә тәкъдим иткән иде. Алар арасында иң мөһиме - Татарстан Республикасы башкарма хакимияте органнарының 2016 елгы эшчәнлеге турында хисабы. Чыгышны Татарстан Республикасы Премьер-министры Илдар Халиков ясый. 

Көн тәртибенә 2016 елда Татарстан Республикасында Бала хокуклары буенча вәкаләтле вәкил эшчәнлеге һәм Татарстан Республикасында бала хокукларының һәм законлы мәнфәгатьләренең үтәлеше турында доклад та тәкъдим ителә”. 

Законлылык һәм хокук тәртибе комитеты рәисе Шакир Яһүдин һәм Бюджет, салымнар һәм финанс комитеты рәисе урынбасары Илдус Касыймов көн тәртибенә өстәмә мәсьәләләр кертү тәкъдиме белән чыктылар.
Утырышта Татарстан Республикасы башкарма хакимияте органнарының 2016 елгы эшчәнлеге турында хисабы тыңланды. Депутатлар каршында Татарстан Республикасы Премьер-министры Илдар Халиков чыгыш ясады. 

2016 елгы эш нәтиҗәләренә тукталырдан элек Илдар Халиков икътисад өлкәсендәге хәл-хаяткә кагылып узды. “Узган елда тышкы икътисади вәзгыять шактый катлаулы булды”, - диде Премьер-министр. Ул башкарма хакимиятнең узган елда башкарган эшләре республиканың 2030 елга кадәрле социаль-икътисади үсеш стратегиясендә билгеләнгән бурычларны хәл итәргә юнәлтелүен искәртте. Узган елда барлыгы 45 муниципаль стратегия тәгаенләнгән һәм тармак министрлыклары үзләренең озак срокка исәпләнгән планнарын раслаганнар. 

Макроэкономик күрсәткечләр буенча Татарстан лидер регион булып кала бирә. Республика Россия субъектлары арасында тулаем региональ продукт күләме буенча алтынчы, авыл хуҗалыгы һәм төп капиталга инвестицияләр күләме буенча өченче, сәнәгать житештерүчәнлеге һәм төзелеш буенча бишенче урында тора. Соңгы елларда Татарстан инвестицияләр җәлеп итү өчен кулай төбәкләрдән санала һәм ике ел рәттән Россия Федерациясе регионнарының инвестиция климаты күрсәткечләре буенча Милли рейтинг нәтиҗәләре буенча беренче булып тора. 

Узган ел нәтиҗәләре буенча республиканың тулаем региональ продукт үсеше 2015 ел белән чагыштырганда 102,5 % тәшкил итте. 2016 елның тулаем региональ продукт күләме 1 944,1 млрд. сумлык булды. Гомум икътисад үсешенә сәнәгать, авыл хуҗалыгы, төзелеш тармагы уңай йогынты ясады. 

Узган елда сәнәгать җитештерүе өлкәсендә уңай динамика сакланган. 2016 ел нәтиҗәләре буенча сәнәгать җитештерүе индексы 2015 ел белән чагыштырып караганда 103,5% тәшкил иткән. Илдар Халиков Танекога акрынайтылган кокслау жайланмасын куюны елның мөһим вакыйгасы дип атады.

 “Бу бездә нефть эшкәртүне иң югары дәрәҗәгә күтәрерде”, – диде ул. Илдә беренчеләрдән булып Аммоний газохимия комплексы сафка бастырылган. Түбән Камада полиэтиленның яңа биш төрен чыгара башлаганнар. 

Узган елда 2 406,5 мең кв. метр торак тапшырылган. Авыл хуҗалыгы өчен дә уңышлы ел булган, 238,6 млрд. сумлык азык-төлек җитештерелгән. Татарстанда 27 меңнән артык гаиләгә, өченче балалары тууыга бәйле рәвештә, җир кишәрлеге бирелгән. Әмма Премьер-министр әйтүенчә, Казан һәм Яр Чаллы калаларында җир кишәрлекләрен бүлеп бирү буенча кыенлыклар әле һаман бар. “Әмма әлеге юнәлештә эш алып барыла”, - диде Илдар Халиков депутатларга. 

Ятим балаларны торак белән тәэмин итү өчен узган елда бюджеттан 339,2 млн сум акча бүлеп бирелгән. Шуның нәтиҗәсендә 311 ятим бала тораклы булган. “Быел әлеге максатларга 346,7 млн сум акча бүленгән. Бу тагын 305 ятим баланы фатирлы итү мөмкинлеге бирә. Әмма торакка 1243 кеше мохтаҗ”, - диде ул. 

Сүз уңаеннан, күп балалы гаиләләрне торак белән тәэмин итү өчен узган елда 137,1млн сум акча бүленгән булган. Нәтиҗәдә, шундый 42 гаиләнең фатир мәсьәләсе чишелгән. Халыкның айлык акча кереме 32 909,3 сум тәшкил икән. Бу сан узган ел белән чагыштырганда 2,3 % ка артыграк. Әмма реаль акча кереме 2,6 % ка кимрәк булган. 

Уртача хезмәт хакы 30 409,8 сум тәшкил итеп, узган елга карый 5,2% ка арткан. Реаль хезмәт хакы товарларга Татарстан Республикасының социаль һәм инженерлык инфраструктурасын үстерү күрсәтелгән хезмәтләргә түләү бәяләре индексы буенча исәпләгәндә 99,7 % тәшкил итә. Уртача хезмәт хакы күләме буенча Татарстан Россия субъектлары арасында 28 урында тора. 

Премьер-министры хәбәренә караганда, Татфонбанк һәм Интехбанкта 1,4 млн сумнан артык кертемнәре булучылар акчаларының бер өлешен кире кайтара алачак. Әлеге эшне башкару идарә банкын билгели торган конкурстан соң мөмкин булачак. Аның әйтүенчә, Татфондбанкта кертеме булган 146 меңнән артык кеше (барысының 95 проценты) һәм Интехбанкта кертеме булган 26 мең кеше (98 процент) иминият акчаларын кире кайтарган. 

“Хөкүмәтнең төп максаты — банклардан зыян күрүчеләргә акчаларын кире кайтару”, – дип белдерде Премьер-министр үз чыгышында. “Кем гаепле, нәрсә эшләргә — бу сорауларга хокук саклау органнары җавап бирәчәк. Банклар банкротлыкка чыгуга бәйле бик күп сораулар бар. 2014 елның августында ук банкның хәлләре авыр икәне билгеле иде. Шул чагында банкка ярдәм итәргәме, әллә шунда “үлсен” дип ташлап калдырырга идеме. Алай иткән очракта, 2017 елда миңа мондый сораулар бирмәсләр иде. Юк. Бүген дә, иртәгә дә, алдагы көннәрдә дә Хөкүмәт кыен хәлләрдән качарга тиеш түгел, дип саныйм. Сораулар күп туа. Ник Үзәк банк безгә мәгълүмат бирмәгән, ни сәбәпле халыкара эре аудиторлар банкның хисабын ел саен раслаган, нигә дөньякүләм оешмалар Татфонбанкка югары рейтинглар биргән... ”, - диде Илдар Халиков. Ул шулай ук беренче эш итеп, идарә банкын ачыклау өчен конкурс үткәрергә кирәклеген билгеләп үтте. 

“Кызганыч, бер нәрсә дә, шул исәптән, парламент тикшерүләре дә кертемнәре булучыларга берни бирмәячәк. Безнең төп максат — акчаларны кире кайтару, активларны югалтмау”, - диде Илдар Халиков депутатлар сорауларына җавап биреп. 

Әлбәттә, чыгыш ясаучы депутатлар тарафыннан сораулар да күпләп бирелде. Депутат Николай Рыбушкинны республикада “хрущевка”ларын бетерү максатыннан Хөкүмәтнең нәрсә эшләргә җыену-җыенмавы кызыксындырды. 

“Мәскәүдәге кебек үк тузган тораклардан күчерү процессын гамәлгә ашыру, “хрущевка”ларны сүтү өстәмә чыгымнар сораячак”, – дип белдерде Илдар Халиков. Җир бәясе югары булганлыктан, Мәскәүдә “хрущевка”ларны сүтү икътисади яктан файдалырак икән. Мондый шартларда иске бинаны сүтеп, яңасын төзү җайлырак. “Җирнең 1 гектар мәйданы бәясе һәм торакның 1 квадрат метры кыйммәте дәүләттән мөмкин кадәр азрак акчалар җәлеп итеп, төзү эшләре башкарырга мөмкинлек бирә. Кызганыч, Россиянең башка калаларында, шул исәптән, Казанда да, бу өстәмә акчалар җәлеп итүне сорый. Без мондый үзгәрешләрне хуплыйбыз һәм алар алга таба да барачак. Әмма бу “хрущевка”ларга гына түгел, ә яшәү өчен яраксыз булган башка биналарга да кагыла”, - диде Премьер-министр. 

Соңыннан фикер алышуларда  Мәгариф, мәдәният, фән һәм милли мәсьәләләр комитеты рәисе Разил Вәлиев, КПРФ фракциясе җитәкчесе Хафиз Миргалимов, «Мәрхәмәт» депутатлар төркеме әгъзасы Роза Жаббарова чыгыш ясады. 

«Хөкүмәтнең еллык эшләргә хисабын тыңлап без парламентның башкарма хакимият эшчәнлеген контрольдә тоту вәкаләтен тормышка ашырабыз, - диде Дәүләт Советы Рәисе Фәрит Мөхәммәтшин, сөйләшүгә йомгак ясап. - Әлеге хисапны ясар өчен күп эшләргә туры килгән. Республика министрлыкларында һәм ведомстволарында коллегия утырышлары узды. Депутатлар комитетларда төрле тармакларга кагылышлы өлешләрен тәфсилләп тикшерделәр”.

 “Аңлашыла, хакимияткә үз эшен глобаль базарда тотрыксызлык хакимлек иткән, Россия икътисадында шактый катлаулы чорда алып барырга туры килә,” – диде Фәрит Мөхәммәтшин.
Премьер-министр хисабы буенча фикер алышуда Мәгариф, мәдәният, фән һәм милли мәсьәләләр комитеты рәисе Разил Вәлиев: “Татарстанда музыка сәнгатен өйрәнү, саклау һәм үстерү турында” Дәүләт программасы кабул итәргә кирәк!” – дип белдерде. 

- Чыннан да, саный китсәң, эшләгән эшләр шактый икән. Бер ел эчендә генә 3 өр-яңа мәктәп, 4 балалар бакчасы, 50 мәдәният йорты төзелү, 95 мәктәп, 53 балалар бакчасы, 43 мәдәният йорты ремонтлану бу өлкәләргә игътибар бирелү турында сөйли. Укытучыларның, тәрбиячеләрнең архив һәм мәдәният хезмәткәрләренең аз булса да хезмәт хаклары арту да күңелдә беркадәр өмет уята, - диде Разил Вәлиев, - Шулай да бүген безне республиканың рухи нигезен тәшкил иткән милли мәгарифебез, милли мәдәниятебез, туган телебез язмышы бик нык борчый”. 

Разил Вәлиев, ТР Мәгариф министр булып Э.Н.Фәттахов эшли башлагач, милли мәгариф өлкәсендәге мәсьәләләрне хәл итү өчен бик күп игелекле гамәлләр кылынун әйтте, республика Президентының мәгариф өлкәсен һәрчак игътибар үзәгендә тотуына басым ясады. “Әмма, ни гаҗәп, күпме генә тырышсак, күпме генә яхшы законнар, программалар кабул итсәк тә, татар теленең куәте артмый, киресенчә, көннән-көн кими, хәтта чеп-чи татар авылларында да балаларыбыз бөек рус телендә аралаша бара, милли телдә белем бирүче укытучылар әзерләү, газета-журналларга чын әдәби телне белгән хезмәткәрләр, радио-телевидениегә саф татар телендә сөйләрлек журналистлар табу көннән-көн авырлаша бара. Унбер ел буе мәктәптә рус һәм татар телләрен тигез күләмдә өйрәнгән укучыларыбызның күбесе нәтиҗәдә өч сүзне кушып татарча җөмлә төзи алмый. Хәтта татар балалар бакчаларында, татар мәктәпләрендә дә балалар үзара татарча аралашмый. Без еш кына “баланың теле гаиләдә ачылырга тиеш”, дибез. Бик дөрес сүзләр. Әмма бүгенге гаиләләрдәге ата-аналарның яртысыннан күбрәге үзләре дә татар телен белми. Шулай булгач, алар ничек итеп балаларының телләрен татарча ача алсыннар ди?”. 

Комитет рәисе соңгы елларда кайбер билингваль балалар бакчаларында ике дәүләт телен дә өйрәтү азмы-күпме үзенең нәтиҗәләрен бирә башлавын әйтеп, Татарстандагы ике дәүләт телен дә үзләштергән баланың киләчәге, тормыштагы өстенлекле перспективасы турында без аларга шул яшьтән үк тәфсилләп аңлатырга тиешбез, диде. “Бүгенге көндә Татарстан Конституциясе буенча бары тик бер вазыйфаи зат – Президент кына ике телне белергә бурычлы. Президент белгәч, ә ни өчен Премьер-министрга, Дәүләт Советы Рәисенә, депутатларга, министрларга, хакимият башлыкларына, гомумән, дәүләт һәм муниципаль хезмәткәрләргә андый таләп куелмый? – диде Разил Вөлиев. - Югыйсә, без вертикальлек хакимлек иткән илдә яшибез бит! Дәүләт телен белмәгән дәүләт хезмәткәре дөньяның тагын кайсы илендә бар икән? Мәсәлән, Израильдә дәүләт телен өйрәнмәсәң, хәтта урам себерүче булып та эшкә урнаша алмыйсың. Беләм, минем бу сүзләремә иң беренче булып кайбер органнар үзләренчә игътибар итәр. Әмма дәүләт, республика күләмендә татар теленең дәрәҗәсен-статусын күтәрүнең мин башка юлын күрмим. Әгәр дәүләт хезмәткәрләренә һәм муниципаль хезмәткәрләргә, әлегә ипилек-тозлык дәрәҗәсендә генә булса да, ике дәүләт телен белү таләбен куйсак һәм телләрне өйрәнү өчен шартлар тудырсак, әкренләп, боз урыныннан кузгалыр иде”. 

Депутат һәр район үзәгендә һәм Казан каласында, Актаныш гимназиясе үрнәгендә, сәләтле балалар өчен мәктәп-гимназияләр ачу да милли мәгарифкә куәт өстәр иде, дип белдерде. “Милли мәктәпләр өчен укытучылар әзерләү мәсьәләсен чишәргә дә күптән вакыт җиткәндер. Минемчә, моны федераль университет кысаларында яисә махсус югары уку йорты булдырып хәл итү кулдан килмәстәй эш түгел”. 

Разил Вәлиев үз чыгышында музыка сәнгате, эстрада, җыр сәнгатенең язмышы турындагы мәсьәләгә аерым тукталды. “1992 елда “Телләр...” турындагы закон һәм инде өченче мәртәбә бу законны гамәлгә ашыру өчен Дәүләт программасы кабул ителеп, күпмилләтле республикабызда телләр мәсьәләсен кайгырту юнәлешендә шактый эшләр эшләнде. Чөнки без туган тел язмышының милләт язмышы икәнен, телсез милләтнең югалуга дучар ителүен яхшы аңлап эш иттек. Без әле дә “телсез милләт - милләт була алмый” дип тәкърарлыйбыз, - диде ул. - Ә җырсыз, моңсыз, музыкасыз милләт чын мәгънәсендә милләт була аламы соң? Президентыбыз Рөстәм Нургали улы Миңнеханов, бу проблеманы яхшы аңлап, узган елда эстрада сәнгатебезгә “Үзгәреш җиле” кирәклеген күтәреп чыкты. Аның бу тәнкыйди фикерләре җырчылар һәм музыкантларга, мәдәният-сәнгать җитәкчеләренә тәэсир итми калмады, билгеле. Ә, ныклап уйласаң, Президентның бу фикере сәхнәдә җил чыгару турында гына түгел иде. Ул татар эстрада сәнгатен камилләштерү, аның милли нигезен саклап калу эшен әлеге дә баягы балалар бакчасыннан, мәктәптән, музыка көллиятләреннән башларга кирәклеген күз алдында тотты, минемчә. Без аны, үзебезчә, шулай аңладык.

Ә боларны тормышка ашыру өчен мәгариф системасына да тиешле үзгәрешләр кертергә һәм “Телләр турындагы дәүләт программасы” үрнәгендә “Татарстанда музыка сәнгатен өйрәнү, саклау һәм үстерү турында” Дәүләт программасы кабул итәргә кирәк. Элек-электән татар халкында популяр булган музыкаль драма жанрын җанландыру өчен музыкаль драма театры ачарга да вакыт җиткәндер”.

● 21 мартта Дәүләт Советы Рәисе Фәрит Мөхәммәтшин “Казан” халыкара аэропортында Кытайның коммунистлар партиясе Үзәк комитеты делегациясен каршы алды. Алар белән бергә Кытай Халык Республикасы провинцияләреннән эшкуарлар да килде. Делегацияне Үзәк комитетның Халыкара бүлек башлыгы Сун ТАО җитәкли. 

Кытай делегациясе Казанга 22-23 мартта “Бердәм Россия” һәм Кытайның коммунистлар партиясе арасындагы партияара диалогның алтынчы раундында катнашу өчен килде. Ә бизнес-миссия Евразия икътисади союзы һәм Яңа ефәк юлы проектларына корылган төбәк хезмәттәшлеге буенча форум үткәрәчәк. 

Татарстан кытай партнерлары белән сәүдә, икътисад, фән, техника, мәгариф, мәдәният һәм гуманитар өлкәләрдә хезмәттәшлек итә. Ике көн дәвамында партияара диалог кысаларында Россия белән Кытай арасындагы багланышлар, партия эшендә яңа алымнар куллану кебек мәсьәләләр буенча фикер алышу булачак. 

Форум эшендә “Бердәм Россия” партиясенең Югары совет Рәисе Борис Грызловның да катнашуы көтелә. 

Исегезгә төшерәбез, 2015 елның 30 ноябрь – 1 декабрь көннәрендә Дәүләт Советы Рәисе – “Бердәм Россия” партиясенең Татарстан төбәк бүлеге секретаре Фәрит Мөхәммәтшин Пекин шәһәрендә “Бердәм Россия” һәм Кытайның коммунистлар партиясе арасындагы Бишенче Диалогында катнашкан иде. Анда партияләр арасындагы багланышларны, Россия Федерациясе белән Кытай Халык Республикасының стратегик бәйләнешен ныгыту мәсьәләләре каралды.
● 23 мартта Татарстан Республикасы Президенты Рөстәм Миңнеханов Россия-Кытай VI Эшлекле Форумында һәм "Бердәм Россия" партиясе –Кытай Коммунистлар партиясе» партияара диалогында катнашучылар белән очрашты. Чара Казанда «Корстон» КСККда узды. 

Очрашуда «Бердәм Россия» партиясе Югары советы Рәисе Борис Грызлов, Татарстан Республикасы Дәүләт Советы Рәисе Фәрит Мөхәммәтшин, Кытай Коммунистлар партиясе ҮКның Халыкара бүлеге мөдире Сун Тао, Татарстан Республикасы Премьер-министры урынбасары – Татарстан Республикасы сәнәгать һәм сәүдә министры Альберт Кәримов, Татарстан Республикасы Президентының халыкара мәсьәләләр буенча киңәшчесе Радик Гыйматдинов, Татарстан Республикасы Инвестицион үсеш агентлыгы җитәкчесе Талия Миңнуллина, Казан мэры Илсур Метшин һәм башкалар катнашты. 

Очрашуда катнашучыларны сәламләп, Рөстәм Миңнеханов билгеләп үткәнчә, Россия-Кытай мөнәсәбәтләре төрле яклы стратегик партнёрлык характерында. Югары дәрәҗәдә даими сәяси диалог бара, илләрнең халыкара һәм төбәк актуаль мәсьәләләре буенча уртак позицияләре бар. 2016 елда Россия Федерациясе белән КХР арасында Дустанә күршелек, дуслык һәм хезмәттәшлек турында шартнамәгә имза салуга 15 ел тулды. 

«Россия төбәкләре белән Кытай провинцияләре арасындагы багланышларга зур игътибар бирелә. Без Кытай белән бүгенге мөнәсәбәтләрнең югары дәрәҗәдә булуын бик хуплыйбыз», - дип белдерде Рөстәм Миңнеханов. 

Ул хәбәр иткәнчә, Татарстан Кытай партнерлары белән актив хезмәттәшлек итә. Республикада Кытай Рәисе Ху Цзиньтао әфәнде, КХР Дәүләт Советы Премьеры Ли Кэцян әфәнде, Бөтенкытай халык вәкилләре собраниесенең (парламентының) Даими комитеты Рәисе Чжан Дэцзян әфәнде булганы бар. Татарстаннан делегацияләр шулай ук Кытай Халык Республикасында еш булалар. 

Рөстәм Миңнеханов искәртеп узганча, күптән түгел Казанда Кытай Генераль консуллыгы ачылды. Пекинда Татарстанның сәүдә-икътисад вәкиллеге эшләп килә. Кытайның кайбер провинцияләре компанияләре һәм югары уку йортлары белән килешүләр төзелгән һәм гамәлгә ашырыла. Республика «Идел–Янцзы» уртак төбәк төркемендә актив эшли. 

«Үткән ел Менделеевскта "Аммоний" минераль ашламалар җитештерү заводы эшләтеп җибәрелде. "Хайер" компаниясе Татарстанда суыткычлар чыгару заводын ачты», - диде Татарстан Республикасы Президенты. 

«Парламентара һәм партияара хезмәттәшлек мөһим юнәлеш булып тора. 2015 елда Татарстан Республикасы Дәүләт Советы Рәисе Фәрит Мөхәммәтшин "Бердәм Россия" партиясе делегациясе составында Кытайда булды», - диде ул. 

Җавап сүзендә Сун Тао әфәнде ассызыклаганча, бүген Россия-Кытай мөнәсәбәтләре үсә бара: «Безнең партияара диалог мәйданчыгындагы төп бурыч – төрле яклы партнёрлыкка һәм хезмәттәшлеккә ярдәм». 

Ул республиканың Кытай белән төбәкара мөнәсәбәтләргә керткән өлешен югары бәяләде.
Казан Ратушасында «Бердәм Россия» партиясе – Кытай коммунистлар партиясе» диалогының VI утырышы булды. Чарада катнашучылар партия төзелешенең яңа юллары, партия эшчәнлегенә яңа формалар кертү һәм киләчәктә иҗтимагый-сәяси тормышны тагын да демокриятияле итү хакында фикер алыштылар. Кытай Коммунистлар партиясе ҮК делегациясен Татарстан җитәкчелеге һәм “Бердәм Россия” партиясе Татарстан төбәк бүлеге исеменнән Сәяси совет Cекретаре, Татарстан Республикасы Дәүләт Советы Рәисе Фәрит Мөхәммәтшин сәламләде. 

Кытай делегациясе Казанга 22-23 мартта үтәчәк “Бердәм Россия” һәм Кытайның коммунистлар партиясе арасындагы партияара диалогның алтынчы раундында катнашу өчен килде. Делегацияне Үзәк комитетның Халыкара бүлек башлыгы Сун Тао җитәкли. Алар белән бергә Кытай Халык Республикасы провинцияләреннән эшкуарлар да килде. Алар Евразия икътисади союзы һәм Яңа ефәк юлы проектларына корылган төбәк хезмәттәшлеге буенча форум эшендә катнашачаклар.

Татарстан кытай партнерлары белән сәүдә, икътисад, фән, техника, мәгариф, мәдәният һәм гуманитар өлкәләрдә хезмәттәшлек итә. Ике көн дәвамында партияара диалог кысаларында Россия белән Кытай арасындагы багланышлар, партия эшендә яңа алымнар куллану кебек мәсьәләләр буенча фикер алышу булачак. 

Әлеге чараны ачу тантанасында  “Бердәм Россия” партиясе Югары Cоветы рәисе Борис Грызлов, Россия Президенты Владимир Путинның котлавын җиткереп, Россия – Кытай элемтәләре, ике дәүләтнең үзара эшчәнлеге үрнәк булып торуын ассызыклады. Грызлов ике зур дәүләтнең идеологиясендә аерымлыклар бар, әмма ике партиянең аралашуы икътисад яссылыгында бара ала дип билгеләде. Ике дәүләт эшкуарларының нинди проектлар, килешүләр төзеячәге хакында да сөйләде. “100 процентлы Россия инвестициясе белән беренче Кытай сәүдә электрон платформасы бар, шулай ук Пекинда Россия – Кытай мәдәни-эш үзәге ачу мөмкинлеге турында фикерләшергә була. Моннан тыш, Россия – Кытай төбәкара хезмәттәшлеген үстерү һәм “Гохэ” Россия – Кытай беренче иминият компаниясе фондын төзү мөмкинлеге бар”, – диде ул. Мәскәү белән Пекин арасында төзеләсе юл араларны тагын да якынайтачак. 

Борис Грызлов Татарстан җитәкчелегенә җылы кабул итүләре өчен рәхмәтен җиткерде. Ул бүгенге форумның илләрнең сәяси һәм икътисади хезмәттәшлегендә актуаль аспектлар буенча фикер алышуга мөмкинлек бирүен әйтте. 

«Бердәм Россия» партиясе – Кытай коммунистлар партиясе» – ике илнең әйдәп баручы, төрле катлам гражданнарның мәнфәгатьләрен яклаучы партияләр. Шуның белән бергә партияләр кабул ителгән кануннар, милли бюджет һәм башка яклар өчен җаваплы», – дип белдерде "Бердәм Россия" партиясе Югары советы Рәисе. 

"Бүген партияләр арасындагы диалог барышында Россия – Кытай икътисади форумы үтәчәк, анда төбәкләр илләр арасындагы икътисади хезмәттәшлекне арттыру өчен төгәл проектлар буенча фикер алышачак , – дип сөйләде спикер. – Фикер алышу өчен генә түгел, имзалар өчен дә шактый проектлар бар». 

Аерым алганда, 100 процентлы Россия инвестициясе белән беренче Кытай сәүдә электрон платформасы бар, шулай ук Пекинда Россия – Кытай мәдәни-эш үзәге ачу мөмкинлеге турында фикерләшергә була. Моннан тыш, Россия – Кытай төбәкара хезмәттәшлеген үстерү һәм «Гохэ» Россия – Кытай беренче иминият компаниясе Фондын төзү. 

Бизнес вәкилләре иртән фикерләшкән күп сандагы проектлар бар, аларның нәтиҗәләре икътисади форумда җиткерелер», – дип билгеләп үтте Грызлов. 

Ул Россия һәм Кытайның Азия-Тын океан төбәгендә, һичшиксез, лидерлар булуын шәрехләп китте. «Кытай коммунистлар партиясе һәм "Бердәм Россия" партиясе илләрнең стратегик хезмәттәшлегенә зур өлеш кертә», – диде "Бердәм Россия" партиясе Югары советы рәисе. 

«Бүгенге диалогның алтынчы утырышына һәм икътисади форумга без төбәк характеры бирергә карар кылдык. Россиядән һәм Кытайдан күпсанлы делегацияләр килде. Россия ягыннан Свердловск, Чиләбе һәм Төмән өлкәләре, Пермь крае, Кабардино-Балкария һәм Татарстан. Татарстанга без җылы кабул итүләре өчен рәхмәтлебез. Кытайдан делегацияләр Пекиннан, Эчке Монголиядән, Циндао һәм Чунцин шәһәрләреннән, Фуцзянь провинциясеннән булды», – дип йомгаклады ул. 

Кытай коммунистлар партиясе Үзәк комитетының халыкара бүлек җитәкчесе Сун Тао, ике партиядә дә уртаклыклар күп, дип билгеләде. “Бу очрашу – төбәкләрдә, глобаль масштабларда калкып чыккан мәсьәләләргә чишелеш табу, ике зур дәүләтнең уртак фикергә килеп хәрәкәт итүе. Дөнья бик тиз үзгәрә, ике дәүләт арасында имзаланган килешүләрнең бер юнәлештә хәрәкәт итүе мөһим”, – диде Сун Тао. 

Татарстан Дәүләт Советы Рәисе Фәрит Мөхәммәтшин, мондый очрашу ике халык, ике партия арасындагы ышанычлы мөнәсәбәтләр булдыруга нигез сала, диде. “Кытай һәм Россиянең сәяси системалары җаваплы һәм лидер булган партияләргә нигезләнә. Бу партияләр һәрвакыт үсештә. Аларның үсеше партиянең яңадан-яңа туган мәсьәләләрне хәл итү, җәмгыятьтә булган сорауларга җавап бирә алуга бәйле. Көндәшлек зур, алдынгы позицияләрне югалтмас өчен, партияләр үзләре дә мөһим мәсьәләләрне билгеләргә тиеш. Ике дәүләтнең партиясе дә мондый үсешкә әзер, – дип сөйләде Татарстан парламенты спикеры. – Кытай Халык Республикасы белән төрле өлкәләрдәге күпьеллык һәм нәтиҗәле хезмәттәшлегебезне исәпкә алып, Кытай Тышкы эшләр министрлыгының Казанда үз Генераль консуллыгын ачуы өчен рәхмәтлемен. Якын арада Кытайда безнең Генераль консуллык та ачылыр дип өметләнәбез”.
Көннең икенче яртысында "Бердәм Россия" партиясе - Кытай коммунистлар партиясе" эшлекле форумы Казанның ИТ-паркында дәвам итте. 

Кытай коммунистлар партиясе Үзәк комитетының халыкара бүлек җитәкчесе Сун Тао яңа халыкара багланышлар системасын будыруда Россия һәм Кытайның ролен билгеләп үтте. 

Кытай коммунистлар партиясе вәкиле Россиягә җылы кабул иткәннәре өчен рәхмәтен җиткерде һәм "Казан - борынгы “Ефәк юлындагы” меңьеллык шәһәр", дип билгеләп үтте. Сун Тао сүзләренчә, Россия һәм Кытай интеграция процессында аерым урын тота. Ике ил дә яңа халыкара тәртип һәм глобаль идарә булдыруда шартлар тудыра. 

Халыкара интеграция күзлегеннән караганда, Евразия икътисади берлеге үсеше һәм "Бер пояс - бер юл" концепциясе зур әһәмияткә ия. "Соңгы өч елда “Бер пояс - бер юл” инициативасы уңай яңгыраш тапты һәм 100 дән артык ил тарафыннан хупланды. Кытай предприятиеләре өч ел эчендә янәшәдәге илләр икътисадына 50 млрдтан артык доллар салды. «Бер пояс - бер юл» һәм Евразия икътисади берлеге бер-берсен тулыландыра, алар төрле илләрнең хезмәттәшлек үрнәге булып тора", - дип саный Сун Тао. 

"Бердәм Россия" партиясе Югары советы рәисе Борис Грызлов, форумда чыгыш ясаганда, Россия һәм Кытайның якын партнерлар булуын, ә Көнбатышның санкцияләр кертүе аларның якынаюына тәэсир итүен билгеләп үтте. 

Борис Грызлов «Миллиард ярым халкы белән бик тиз үсүче Кытайның энергоресурсларга ихтыяҗ кичерүен», бу мәсьәләдә Россия ярдәм итә алуын җиткерде. Нефть һәм газ өлкәсендә дә үзара инвестиция проектлары планнары ниятләнүе әйтеп кителде. 

Моннан тыш, Мәскәү — Пекин тизйөрешле магистраль төзелеше буенча сүз барганда, беренче этап булып, Мәскәү-Казан проекты тормышка ашырылачагы турында әйтелде. Грызлов Кытай партнерларының киләчәктә Мәскәүдән Пекинга кадәр сузыласы тиз йөрешле юл булган шартларда проектка кушыласыларын җиткерде. Магистраль эшләп киткәндә, ике башкала арасын узу вакыты өч тапкыр кыскарачак. Проектның гомуми бәясе — 245 млрд доллар. 

Диалог нәтиҗәләре буенча ике документ – уртак "ГоХэ" иминият компаниясен һәм Россия-Кытай эшлекле-мәдәни үзәген төзү проектлары килешүләре имзаланды. 

"ГоХэ" иминият компаниясен төзү буенча килешүгә "Синьнуо" Пекин инвестиция компаниясе генераль директоры Яо Кецзянь, Россия ягыннан — "Росгосстрах-Тормыш" генераль директоры Александр Бондаренко кул куйды. 

Форум эшенә йомгак ясап Бердәм Россия" партиясенең Татарстан төбәк бүлеге Сәяси совет Секретаре, ТР Дәүләт Советы Рәисе Фәрит Мөхәммәтшин Кытай делегациясе составында бизнес вәкилләре булуының мөһимлегенә басым ясады. “Без бер-беребезгә үз мөмкинлекләребез турында ачыктан-ачык әйтеп сөйләштек. Тәгаенләнгән максатларга бергәләп, яңа көч белән барырбыз дип ышанам,” - диде ул.

● 24 мартта Идел буе федераль округының Россия Федерациясе субъектлары закон чыгару (вәкиллекле) органнары Ассоциациясенең кырык сигезенче утырышында яшьләргә патриотик тәрбия бирү, моннан тыш, җитештерү калдыкларын утильләштерү темалары төп мәсьәлә буларак каралды. Чабаксар шәһәрендә узган утырышны Татарстан Республикасы Дәүләт Советы Рәисе, Ассоциациянең координаторы Фәрит Мөхәммәтшин үткәрде. 

Ассоциация утырышында катнашучыларны Россия Федерациясе Президентының Идел буе федераль округындагы вәкаләтле вәкиле урынбасары Олег Мельниченко сәламләде. Аның әйтүенчә, Ассоциациянең төп максаты – Россия Федерациясенең законлылык базасын камилләштерү. “Быел безгә патриотик тәрбия, ришвәтчелеккә каршы көрәш сәясәте, аграр комплекска ярдәм күрсәтү, социаль хезмәт күрсәтү системасы буенча үз тәкъдимнәребезне җиткерергә кирәк булачак”, – дип билгеләп үтте ул үз чыгышында. 

Олег Мельниченко Россиядә шәһәр мохитен уңайлы итүгә юнәлтелгән масштаблы проектның башлануы турында да искәртте. 

 “2017 ел Россия Федерациясендә Экология елы дип игълан ителде. Моның максаты әйләнә-тирә мохиттәге проблемалы мәсьәләләргә, илнең экологик куркынычсызлыгына игътибарны юнәлтүгә бәйле. Закон чыгаручылар Ассоциациясе бу темадан читтә калмады, без эш планына экология һәм әйләнә-тирә мохит мәсьәләләрен дә керттек”. 

Утырыш алдыннан Идел буе парламентарийлары биологик чистарту корылмалары, “Управление отходами” ябык акционерлык җәмгыяте, сортлау заводы, чистартучы суүткәргеч станциясендә юынтык суны эшкәртү корылмалары комплексы эше белән танышты. Барлык оешмалар инде берничә ел эшләп килә. Новочебоксарск шәһәрендә биологик чистарту корылмаларына реконструкция ясап, Иделгә агызыла торган суның сыйфатын яхшыртуга һәм күләмен киметүгә ирешә алганнар. 

Каты көнкүреш калдыклары белән эшләү системасын үзгәртү һәм яңа проектларны гамәлгә кертү нәтиҗәсендә Чувашия Республикасы Россиядә территориянең экологик торышы уңай булган алдынгы төбәкләр исемлегенә кергән. 

Калдыкларны саклау, сортлау һәм утильләштерү мәсьәләләре Идел буе федераль округындагы барлык төбәкләр өчен дә актуаль. Чувашия Республикасының Дәүләт Советы Рәисе Валерий Филимонов үз чыгышында калдыкларны җыю һәм утильләштерү юнәлешендә закон чыгару базасын камилләштерү буенча тәкъдимнәрен дә җиткерде. 

Патриотик тәрбия буенча төбәк программаларын тормышка ашыру турында Россия Федерациясе Президентының Идел буе федераль округындагы вәкаләтле вәкиле урынбасары Игорь Паньшин хисап тоты. “Идел буе федераль округында яшьләргә патриотик тәрбия бирү системасы булдырылган, – диде ул. – Идел буе субъектларының күбесендә төбәк максатчан программалары эшләнгән, әмма аларның дәрәҗәсен күтәрергә кирәк. Киләчәктә алар округтагы барлык субъектларда кабул ителергә тиеш”. 

Традиция буенча Ассоциация утырышында Идел буе парламентарийлары социаль яктан әһәмиятле булган федераль законнарга карата үз фикерләрен җиткерде. Аерым алганда, Идел буе федераль округы закон чыгару органнары җитәкчеләре, Россия Федерациясендә мәҗбүри медицина иминияте турындагы законга үзгәреш кертү турында федераль закон проектын хупламыйча, үз искәрмәләрен юлладылар. 

 “Әлеге закон проектын кабул итү медицина ярдәме өчен түләү тарифының артуына китерәчәк”, – диде Фәрит Мөхәммәтшин. 

Утырышта башка төрле мәсьәләләр дә каралды. 

● 28 мартта Европа Советының Җирле һәм региональ хакимиятләре конгрессының ХХХII сессиясе башланыр алдыннан ТР Дәүләт Советы Рәисе Фәрит Мөхәммәтшин ИТАР ТАСС мәгълүмат агентлыгына интервью бирде. 

«Европа Советы мәйданында Конгресста эшләү безнең регионнарга демократияне, җирле үзидарәләрне үстерү һәм башка мәсьәләләрне хәл итү өчен бик күп нәрсә бирде, - диде Фәрит Мөхәммәтшин ИТАР ТАСС мәгълүмат агентлыгы журналисты белән аралашканда, - шул ук вакытта Совет җитәкчелеге дә Россиядән башка бу оешманың тулы булмавын, гамәлләренең берьяклы гына булуын бик яхшы аңлый». 

Татарстан Республикасы Дәүләт Советы җитәкчесе Россиянең Җирле һәм региональ хакимиятләре конгрессында эшләвен дәвам итүе бик мөһим дип саный. 

«Мөнәсәбәтләр төрлечә булды. Без Конгресс эшендә делегациябезнең статусын саклап кала алдык. Без биредә әлеге рупордан Европа эчендә һәм тышында килеп туган мәсьәләләрне тыныч юл белән хәл итү максатында файдалану өчен калдык», - дип басым ясады республика парламенты башлыгы. 

Россия Федерациясе делегациясенең Европа Советы парламент ассамблеясына әйләнеп кайту мөмкинлеге хакында сүз алышканда, Фәрит Мөхәммәтшин: «Хәзер бу турыда сөйләшүләр бара. Бу мәсьәлә тиз арада хәл ителер дип уйлыйм», - диде. Шул ук вакытта ТР Дәүләт Советы Рәисе бу адымның бик тә уйланып ясалган булуын әйтте. «Әгәр сине ишетмиләр, санга сукмыйлар һәм синнән башка гына вәкаләтләреңнән мәхрүм итәләр икән, моны конструктив рәвештә бәяләп булмый», - диде Фәрит Мөхәммәтшин.
● 29 мартта Дәүләт Советында КПРФ фракциясе парламентның егерме алтынчы утырышы йомгакларына багышланган матбугат конференциясе үткәрде. Республика массакүләм мәгълүмат чаралары вәкилләре белән сөйләшүдә фракция җитәкчесе Хафиз Миргалимов һәм депутат Александр Комисаров катнаштылар.

Журналистлар белән очрашу башында Хафиз Миргалимов, Министрлар Кабинетының еллык хисабы парламент утырышында төп мәсьәләгә әйләнде, дип билгеләп үтте. Ул турыда доклад белән ТР Премьер-министры Илдар Халиков чыгыш ясаган иде. “Безнең фракция документны тәфсилләп өйрәнде, – диде КПРФ фракциясе җитәкчесе. – Документ республика социаль-икътисадый тормышының барлык якларын колачлаган, җитди дәлилләнгән иде. Хөкүмәт ирешелгән уңышларыбызны һәм проблемалы мәсьәләләрне җентекләп анализлаган”. 

Хафиз Миргалимов күп кенә сәбәпләр аркасында хөкүмәтнең “теше үтмәгән” проблемаларның иң зурысы итеп “Татфондбанк”ның банкротлыгын һәм гомуми банк кризисын атап үтте. Депутат фикеренчә, әлеге вәзгыятьтә гаеплеләрне эзләү хокук саклау органнары эше, әмма шул ук вакытта федераль хөкүмәтнең, Үзәк банкның, Кертемнәрне иминиятләштерү агентлыгының һәм, әлбәттә инде, банк җитәкчелегенең дә җаваплылыгын инкаръ итеп булмый. “Безгә әлеге банкның дистәләрчә кертемчеләре мөрәҗәгать итә, – диде фракция җитәкчесе. – Безнең позиция күптән билгеле: капиталистик икътисад юлы ул һәрвакыт төрледән-төрле куркынычлар белән бәйле. Табыш дигәндә, капитал бернинди киртәләр алдында да тукталып тормый”. 

Хафиз Миргалимов, журналистларның сорауларына җавап биреп, бюджетара һәм милли мәсьәләләрдә федераль хакимият позициясен тәнкыйтьләде. “Федераль үзәкнең субъектлар белән бюджетара мөнәсәбәтләрен регионнар файдасына үзгәртергә кирәк, – диде ул. – Татарстанда банк кризисы кинәт кенә һәм юктан гына килеп чыкмады. Бу мәсьәләләр барысы да бер-берсенә бәйле. Без шулай ук мәктәп укучыларының барысының да, нинди милләттән булуларына карамастан, бердәм дәүләт имтиханнарын фәкать рус телендә генә тапшырырга мәҗбүр ителүенә дә каршы”.
● 31 мартта Татарстан Республикасы Дәүләт Советы Рәисе Фәрит Мөхәммәтшин Россия Федерациясе Президенты Владимир Путин каршындагы Җирле үзидарәләрне үстерү буенча яңартылган советның регионнар бүлегенә кертелде. 

 “Россия Федерациясе Президенты Владимир Путин каршындагы Җирле үзидарәләрне үстерү буенча советның һәм бу Советның президиумы составын раслау турында” Указ хокукый мәгълүмат буенча рәсми интернет-сайтта дөнья күрде.

ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

